
Bira 

Jon Benito 

Erre 

Arto bizarra erretzen genuenetik ezagutzen dut. Erre deitzen genion bere izenaren inizialarengatik. Kea jatean eztula irteten zitzaionari burla egiten zion. 

Haren berririk gabe galtzen zaizkit hilabeteak, baina ilea hazi eta neska-lagunak aldatu, ezpain arteko erretzekoarengatik ezagutzen dut urrutira. Erretzaile ia guztiek bezala, berezko klasea dauka: bizio bat atributu bihurtu du. Urduri dagoelako erretzen du, kontentu edo triste dagoelako, edo, besterik gabe, denbora egiteko. 

-Atzo zuen eguna zen!-esan diot. 

Ez dio graziarik egin. Leku batzuetarako sarbidea ukatzen diotela esan dit. 

-Zigarro bat da erre dezakegun gauzarik inofentsiboena! 

Bestela zen aspaldi, inor ez zen erretzen hasi nikotinaren zaporeagatik. Gogoko abeslari guztiek erretzen zuten. Zine izarrek. Rick Blaine izaten saiatzen ginen ispilu aurrean. 

-Baina hau ez da Casablanca! 

Etxera datorkidanetan hautsontzia ateratzen diot. Amek etxetik kanpora bizi diren semeei berak mimoz prestatu plater bat jaten dutenean begiratzen dieten begiekin ikusten dut erretzen. Ateraino laguntzean, hautsontzi betea ikusten dut, eta lagunak utzitako lurrin maitagarri eta nazkagarria usaintzen. 

